
Toshkent davlat iqtisodiyot universiteti 

Mustaqil izlanuvchisi (PhD)

Annotatsiya: Ushbu maqolada tadqiqotimiz davomida oʻrganilgan Oʻzbekiston Respublikasi Moliya vazirligi tomonidan 
tashkil etilgan “Ochiq budjet” axborot portali orqali joriy yilda oʻtkazilayotgan “Tashabbusli budjet” jarayonlari doirasida 
amalga oshirilayotgan ishlar, fuqarolar tomonidan bildirilgan takliflar, ovoz berish jarayonlari va gʻolib deb topilgan 
takliflarni moliyalashtirish holatlari yuzasidan huquqiy va tahliliy maʼlumotlar hamda tashabbusli budjetlashtirish tizimida 
galdagi yangi amalga oshirilishi kutilayotgan ishlar yoritilgan.

Kalit so‘zlar: tashabbusli budjet, Ochiq budjet, axborot portali, davlat budjeti, jamoatchilik fikri.

Abstract: This article presents legal and analytical information on the work carried out within the framework of the 
«Initiative Budget» process conducted this year through the «Open Budget» information portal organized by the Ministry 
of Finance of the Republic of Uzbekistan, proposals submitted by citizens, voting processes and cases of financing 
proposals recognized as winners, as well as on the work done within the framework of the «Open Budget» project.

Keywords: initiative budget, Open budget, Citizens' budget, information portal, state budget, Citizens' opinion.

Аннотация: В данной статье представлена правовая и аналитическая информация о работе, проведенной в рамках 
процессов «Инициативный бюджет», проведенных в текущем году через информационный портал «Открытый 
бюджет», организованный Министерством финансов Республики Узбекистан, предложениях, внесенных 
гражданами, процессах голосования и случаях финансирования предложений, признанных победителями, а 
также о работе, проделанной в рамках проекта «Открытый бюджет».

Ключевые слова: инициативный бюджет, Открытый бюджет, информационный портал, государственный бюджет, 
общественный мнения. 

K I R I S H
Mamlakatimizda soʻnggi yillarda aholi turmush darajasini oshirish, ijtimoiy himoya tizimini mustahkamlash, 

yangi ish oʻrinlarini yaratish va uzluksiz daromad manbalarini shakllantirish, shuningdek, taʼlim hamda sogʻliqni 
saqlash tizimlarini rivojlantirish boʻyicha keng koʻlamli ishlar amalga oshirilmoqda. Bugun jamiyatda raqamli 
texnologiyalarning ahamiyati ortib bormoqda, ularga boʻlgan talab ham sezilarli darajada kuchaymoqda. 
Ularning keng joriy qilinishi va raqamli iqtisodiyotni rivojlantirish masalalari hozirgi kunda har bir davlat uchun 



M U H A N D I S L I K  VA  I Q T I S O D I Y O T

438

2025-yil, sentyabr.  № 9-son

dolzarb masala hisoblanadi. Ekspertlar fikricha, kelgusi 3 yilda iqtisodiyotni raqamlashtirish orqali dunyodagi 
22 foiz ish oʻrni axborot texnologiyalari yordamida tashkil etiladi.

Ayni vaqtda “Tashabbusli budjet” loyihasi toʻliq raqamlashtirilgan boʻlib, takliflarni kiritish va gʻolibni 
tanlashdan tortib, loyihani toʻliq moliyalashtirishgacha boʻlgan barcha bosqichlar dasturiy taʼminot orqali amalga 
oshiriladi. Bu inson omilining taʼsirini kamaytiradi va budjet mablagʻlarini maqsadli hamda samarali sarflashni 
taʼminlaydi.

M A V Z U G A  O I D  A D A B I Y O T L A R  S H A R H I
Raqamli tashabbusli budjetlashtirish so‘nggi yillarda jamoaviy qaror qabul qilish, moliyaviy ochiqlik va 

fuqarolarning boshqaruvdagi ishtirokini kuchaytirishga qaratilgan asosiy yo‘nalishlardan biriga aylandi. Ushbu 
tizimning nazariy asoslari, avvalo, participatory budgeting tamoyillariga borib taqaladi. Ushbu yo‘nalishning 
yetakchi tadqiqotchilaridan biri bo‘lgan Gianpaolo Baiocchi participatory budgetingning ijtimoiy tenglikni 
kuchaytirishi, qarorlar sifatini yaxshilashi va mahalliy boshqaruvda shaffoflikni oshirishi haqida chuqur tahlillar 
bergan. Shuningdek, Brian Wampler mazkur tizimning institutsional dizayni, fuqarolar ishtiroki intensivligi va 
raqamlashtirish jarayoni orqali resurslar taqsimotining samaradorligi oshishini ta’kidlagan.

Raqamli mexanizmlarning budjet jarayonlariga integratsiyasi bo‘yicha Michael J. Jensen va William 
Mecklingning iqtisodiy agentlar xatti-harakatlari hamda monitoring xarajatlari haqidagi nazariyalari ahamiyatlidir. 
Ularning agency theory doirasidagi izlanishlari raqamli budjetlashtirish platformalarining tranzaksion xarajatlarni 
kamaytirishi va axborot assimetriyasini qisqartirishi mumkinligini ko‘rsatadi. Aqlli boshqaruv tamoyillari bo‘yicha 
James Beniger tomonidan ilgari surilgan “avtomatlashtirilgan nazorat sikli” konsepsiyasi ham raqamli budjet 
jarayonlarining o‘z vaqtida monitoringi va qarorlarni tezkor qabul qilish imkoniyatlarini izohlashda muhim 
manba hisoblanadi.

Jahon tajribasida raqamli participatory budgeting bo‘yicha Yves Sintomer olib borgan keng qamrovli 
tadqiqotlar asosiy o‘rin tutadi. U raqamli platformalar orqali fuqarolarning taklif berish, ovoz berish va loyihalarni 
monitoring qilish jarayonlari demokratik ishtirokni sifat jihatdan yangi bosqichga ko‘tarishini ta’kidlagan. 
Shuningdek, Stephen Goldsmith raqamli davlat boshqaruvi modellarida ochiq ma’lumotlar tizimi va fuqarolar 
platformalari davlat-moliya jarayonlarining samaradorligini sezilarli oshirishi haqida ilmiy asoslangan xulosalar 
bergan.

Raqamli budjet tizimlarining iqtisodiy samaralari bo‘yicha Christian Welzel fuqarolarning texnologiyalar 
orqali kuchaytirilgan ishtiroki jamiyatning ijtimoiy kapitalini oshirishi va mahalliy boshqaruvda ishonchni 
mustahkamlashi haqida empirik dalillar taqdim etgan. Manuel Castellsning tarmoq jamiyati nazariyasi esa 
raqamli ekotizimlarning ijtimoiy-iqtisodiy aloqalarni yangicha shakllantirishi va budjet jarayonlarining texnologik 
integratsiyasi orqali boshqaruvni qayta modellashtirish imkoniyatlarini tushuntiradi.

Shuningdek, OECD tomonidan chop etilgan ochiq budjetlashtirish va digital governance bo‘yicha yillik 
hisobotlarda raqamli platformalarning foydalanuvchi tajribasi, texnik barqarorlik, ma’lumotlar xavfsizligi va 
natijadorlik ko‘rsatkichlari chuqur tahlil qilingan bo‘lib, ularning raqamli tashabbusli budjetlashtirish modellarini 
takomillashtirishda amaliy ahamiyati katta. Ushbu xalqaro izlanishlar raqamli tashabbusli budjetlashtirish 
iqtisodiy modeli tranzaksion xarajatlarning kamayishi, fuqarolar ishtirokining oshishi, budjet samaradorligi va 
shaffofligining kuchayishi kabi natijalarni ta’minlashini ilmiy asoslaydi.

T A D Q I Q O T  M E T O D O L O G I YA S I
Ushbu tadqiqotda raqamli tashabbusli budjetlashtirish jarayonlari bo‘yicha ma’lumotlar O‘zbekistonning 

ochiq budjet portali, mahalliy hokimiyat hisobotlari va OECD hamda Jahon banki raqamli boshqaruv 
ma’lumotlaridan olinadi. Olingan ma’lumotlar tizimli tahlil, taqqoslash, statistik umumlashtirish va kontent tahlili 
usullari orqali qayta ishlanib, raqamli modelning iqtisodiy samaradorligini aniqlashga yo‘naltiriladi.

T A H L I L  V A  N A T I J A L A R
Har bir jarayonni raqamlashtirish fuqarolarning barcha gʻoya va takliflarining obyektiv hamda shaffof 

tarzda qayta ishlanishini anglatadi. Eng yangi texnologiyalarni joriy etish nafaqat ishlarni tezlashtiradi va 
soddalashtiradi, balki har bir ovoz hisobga olinishi hamda eng yaxshi tashabbuslar muhim yutuqlarga erishishini 
taʼminlash imkonini beradi (1-rasm).

1-rasm. “Tashabbusli budjet” loyihasi qaysi dasturlar bilan bogʻlangan1

Raqamli iqtisodiyot tarkibiga elektron hukumat, elektron kommersiya, elektron biznes, raqamli iqtisodiy 
munosabatlar, raqamli arxivlar, raqamli banklar, virtual korxonalar, kriptovalyutalar – elektron pullar, ijtimoiy 
tarmoqda marketing xizmatlaridan foydalanish, blokcheyn texnologiyasini joriy etish, korxonalarning raqamli 
“choʻntak”lari, raqamli dividendlar va boshqa yoʻnalishlar kiradi.

“Raqamli Oʻzbekiston – 2030” strategiyasining mazmun-mohiyati shundan iboratki, hozirgi kunda 
hayotimizni internet va raqamli texnologiyalarsiz tasavvur etib boʻlmaydi. Butun dunyo raqamlashtirilgan olamga 
kirib bormoqda. Bu jarayon barcha sohalarda, shu jumladan davlat boshqaruvi tizimida ham keng ko‘lamda 
qo‘llanmoqda. Ko‘plab davlatlarda raqamlashtirish bo‘yicha qonunlar, farmonlar, qarorlar, konsepsiyalar va 
boshqa me’yoriy hujjatlar qabul qilingan holda ishlar olib borilmoqda.

Dunyoda raqamli iqtisodiyot oʻsishining surʼatlari yiliga deyarli 20 foizni tashkil etmoqda. Taraqqiy etgan 
davlatlarda raqamli iqtisodiyotning yalpi ichki mahsulotdagi ulushi 7 foizga yetgan. Ular hozirning oʻzida raqamli 
iqtisodiyotning joriy qilinishidan juda katta naf koʻrmoqda. Xususan, Amerika Qoʻshma Shtatlari yiliga 400 mlrd. 
AQSH dollaridan koʻproq raqamli xizmatlarni eksport qilmoqda. Mazkur davlat yalpi ichki mahsulotining 5 
foizidan koʻprogʻi bevosita internet va axborot-kommunikatsiya texnologiyalari bilan bogʻliq sohalarga toʻgʻri 
keladi.

2025-yilgacha AQSH sanoatni raqamlashtirishdan qoʻshimcha 20 trln. dollar daromad olishi kutilmoqda. 
Bunday iqtisodiy samaradorlik, ayniqsa, isteʼmol tovarlari ishlab chiqarish (10,3 trln. dollar), avtomobil sanoati 
(3,8 trln. dollar) va logistika (3,9 trln. dollar) yoʻnalishlarida yuqori boʻlishi taʼkidlanmoqda.

Ekspertlar fikricha, kelgusi 3 yilda iqtisodiyotni raqamlashtirish orqali dunyodagi 22 foiz ish oʻrinlari 
internet texnologiyalari yordamida tashkil etiladi. Shunga muvofiq, mamlakatimizda raqamli iqtisodiyotni faol 
rivojlantirish, barcha tarmoqlar va sohalarda, eng avvalo, davlat boshqaruvi, taʼlim, sogʻliqni saqlash va qishloq 
xoʻjaligida zamonaviy axborot-kommunikatsiya texnologiyalarini keng joriy etish boʻyicha kompleks chora-
tadbirlar amalga oshirilmoqda.

Jumladan, Oʻzbekiston Respublikasi Prezidentining 2020-yil 28-aprelda “Raqamli iqtisodiyot va elektron 
hukumatni keng joriy etish chora-tadbirlari toʻgʻrisida”gi PQ-4699-son qarori qabul qilindi. Hujjatga muvofiq, 
Axborot texnologiyalari va kommunikatsiyalarini rivojlantirish vazirligida raqamli iqtisodiyot bilan shugʻullanuvchi 
yaxlit tizim yaratildi va “Elektron hukumat”, iqtisodiyot tarmoqlari hamda qishloq xoʻjaligini raqamlashtirish, 
IT-parklarni tashkil etish va boshqarish kabi vazifalar toʻliq ushbu vazirlik vakolatiga oʻtkazildi.

Axborot texnologiyalari va kommunikatsiyalarini rivojlantirish vazirligi raqamli iqtisodiyot va elektron 
hukumatni rivojlantirish sohasidagi vakolatli organ hisoblanadi. Shuningdek, raqamli iqtisodiyot va elektron 
hukumatni rivojlantirish doirasida axborot tizimlari, resurslari va boshqa dasturiy mahsulotlarni yaratish va joriy 
etish boʻyicha davlat organlari hamda tashkilotlarning loyihalari, texnik hujjatlari va normativ-huquqiy hujjatlar 
loyihalarini majburiy ekspertizadan oʻtkazadi.

1	  Oʻzbekiston Respublikasi Iqtisodiyot va Moliya vazirligi “Ochiq byudjet” axborot portali

Shunday chora-tadbirlarning yangi bosqichini va ustuvor vazifalarni belgilab berishga qaratilgan Oʻzbekiston 
Respublikasi Prezidentining 2020-yil 5-oktyabrdagi “Raqamli Oʻzbekiston – 2030” strategiyasini tasdiqlash 
va uni samarali amalga oshirish chora-tadbirlari toʻgʻrisida” PF-6079-son Farmoni alohida ahamiyatga ega 
(2-rasm).

2-rasm.Raqamli rivojlanish strategiyasining ustuvor yoʻnalishlari2

Oʻzbekiston Respublikasi Prezidentining Oliy Majlisga Murojaatnomasida raqamli iqtisodiyotga faol oʻtish 
eng ustuvor vazifalardan biri etib belgilanishi bejiz emas, chunki koʻplab rivojlangan mamlakatlarda raqamli 
iqtisodiyot ularning rivojlanish omillariga sezilarli taʼsir koʻrsatib kelmoqda va jamiyat hayotida uning muhim rol 
oʻynashi tobora oʻz isbotini topib bormoqda.3

Raqamli iqtisodiyot tushunchasi nisbatan uzoq boʻlmagan vaqtda, 1995-yili Massachusets universiteti 
amerikalik olim Nikolas Negroponte tomonidan axborot-kommunikatsiya texnologiyalarining intensiv rivojlanishi 
ortidan eski iqtisodiyotdan yangi iqtisodiyotga oʻtilishi jarayonida qanday oʻzgarishlar roʻy berishi mumkinligi 
haqida ilgari surilgan.

Raqamli iqtisodiyot — bu xoʻjalik faoliyatini yuritish shakli boʻlib, bunda ishlab chiqarish va xizmat 
koʻrsatishdagi asosiy omil raqamlar koʻrinishidagi maʼlumotlar hisoblanadi. Katta hajmdagi axborotlarni 
qayta ishlash va ularning natijalarini tahlil qilish orqali turli xil ishlab chiqarish jarayonlari, xizmat koʻrsatish, 
texnologiyalar, qurilmalar, saqlash va mahsulotlarni yetkazib berishda avvalgi tizimga nisbatan samaraliroq 
yechimlarni qoʻllash imkoniyati yaratiladi.

Boshqacha qilib aytganda, raqamli iqtisodiyot — bu onlayn xizmatlar koʻrsatish, elektron toʻlovlarni amalga 
oshirish, internet savdosi, kraudfanding va boshqa turdagi faoliyatlarni raqamli kompyuter texnologiyalarining 
rivojlanishi bilan bogʻlaydigan iqtisodiy tizimdir.4

Shu oʻrinda aytib oʻtish lozimki, yurtimizda tashkil etilgan “Tashabbusli budjet” jarayonlari ham raqamli 
iqtisodiyotga oʻtishda tashlangan katta qadamlardan biri hisoblanadi. Fuqarolik jamiyatining budjet 
mablagʻlarining sarflanishida faol ishtirokini elektron tizim orqali tashkil etilishi iqtisodiy jihatdan raqamli 
iqtisodiyotning eng yorqin jihatlaridan biri sanaladi.

“Raqamli Oʻzbekiston – 2030” strategiyasi doirasida raqamli infratuzilmani rivojlantirish maqsadida 
quyidagi tadbirlar amalga oshiriladi:

optik tolali aloqa liniyalari, xalqaro kommutatsiya markazlarini modernizatsiya qilish va rivojlantirish 
orqali mintaqaviy va xalqaro telekommunikatsiya tarmoqlarining, Oʻzbekiston Respublikasining chegaradosh 
Markaziy Osiyo davlatlari bilan tranzit aloqalarining oʻtkazuvchanlik qobiliyatini kengaytirib borish;

taqdim etilayotgan xizmatlar hajmini oshirish, rezervlash, tizimlarning ishonchliligini taʼminlash, shuningdek, 
aholi punktlari va ijtimoiy obyektlarni keng polosali xizmatlardan foydalanish imkoniyati bilan taʼminlash uchun 
maʼlumotlar uzatish tarmogʻini kengaytirish;

mobil va yoʻldosh aloqa operatorlarining investitsion faolligini ragʻbatlantirishning qoʻshimcha 
mexanizmlarini yaratish;

mobil aloqa tarmogʻini 4G va 5G texnologiyalari boʻyicha rivojlantirish, Toshkent shahri, Qoraqalpogʻiston 
Respublikasi va barcha viloyatlar markazlarini beshinchi avlod aloqa tarmogʻi bilan bosqichma-bosqich qamrab 
olish;

2	  Oʻzbekiston Respublikasi Oliy va oʻrta maxsus taʼlim vazirligi “Iqtisodiy taʼlimotlar tarixi” maʼruzalar matni
3	  Oʻzbekiston Respublikasi Prezidenti Shavkat Mirziyoyevning Oliy Majlisga Murojaatnomasi. – T.: “Oʻzbekiston” NMIU, 2021-y.
4	  Gʻaybullayev O., Oʻroqov U. Oʻzbekiston Respublikasida byudjet tizimi va jarayoni. Oʻquv qoʻllanma. – T.: “Baktria press”, 2016-y.

barcha aholi punktlari va ijtimoiy obyektlarni optik va mobil keng polosali xizmatlardan foydalanish 
tarmoqlari bilan qamrab olish;

avtomagistral va temir yoʻllar, turistik obyektlarni mobil aloqa tarmoqlari bilan qoplashni taʼminlash;
internet jahon axborot tarmogʻiga ulanish tariflarini takomillashtirish va optimallashtirish;
geografik joylashuvidan qatʼiy nazar, fuqarolarning oʻsib borayotgan axborotga ehtiyojlarini qondirish 

uchun keng polosali simsiz va mobil texnologiyalarni yanada rivojlantirish;
isteʼmolchilarga televizion signalni uzatish, yer usti televizion eshittirish, kabel televideniyesi, IP-televideniye, 

maʼlumotlar uzatish tarmoqlari, mobil aloqa, internet texnologiyalaridan foydalangan holda teleradioeshittirish, 
televizion va radio xizmatlarining barcha turlarini toʻliq qamrab olgan holda raqamli eshittirishni takomillashtirish;

“bulutli” hisoblashlar asosida maʼlumotlarni saqlash va qayta ishlash markazlarini rivojlantirish, foydalanuvchi 
talablariga muvofiq Oʻzbekiston Respublikasining axborot resurslariga doimiy ulanishni taʼminlash;

bozorning erkin rivojlanishi imkoniyatini saqlab, telekommunikatsiya sohasini rivojlantirish uchun 
sharoitlarni yaxshilash, biznes yuritish va telekommunikatsiya infratuzilmasini rivojlantirish uchun maʼmuriy 
toʻsiqlarni kamaytirish;

Elektron hukumat doirasida elektron davlat xizmatlaridan foydalanish uchun barcha davlat organlari, 
ularning tarkibiy va hududiy boʻlinmalarini idoralararo maʼlumotlar uzatish tarmogʻiga ulash hamda ushbu 
tarmoqni rivojlantirish.

2020–2022-yillar davomida hudud va tarmoqlarni raqamli transformatsiya qilish doirasida:
aholi punktlarini internet tarmogʻiga ulash darajasini, shu jumladan keng polosali ulanish portlarini 

2,5 mlngacha koʻpaytirish, 20 ming kilometr optik tolali aloqa liniyalarini qurish va mobil aloqa tarmoqlarini 
rivojlantirish orqali 78%dan 95%ga yetkazish;

hududlarni ijtimoiy-iqtisodiy rivojlantirishning turli sohalarida 400 dan ortiq axborot tizimlari, elektron 
xizmatlar va boshqa dasturiy mahsulotlarni joriy etish;

587 ming nafar kishini, shu jumladan “Bir million dasturchi” loyihasi doirasida 500 ming nafar yoshlarni 
qamrab olish orqali kompyuter dasturlash asoslariga oʻqitishni tashkil etish;

iqtisodiyotning real sektori tarmoqlaridagi korxonalarda boshqaruv, ishlab chiqarish va logistika jarayonlarini 
avtomatlashtirish boʻyicha 280 dan ortiq axborot tizimlari va dasturiy mahsulotlarni joriy etish;

hududlarda hokimlar, davlat organlari va tashkilotlar xodimlarining raqamli savodxonligini va malakasini 
oshirish, ularni axborot texnologiyalari va axborot xavfsizligi boʻyicha oʻqitish uchun tegishli oliy taʼlim 
muassasalarini biriktirish hamda ularning 12 ming nafar xodimini axborot texnologiyalari sohasida oʻqitish.

Koʻp yillar davomida fuqarolarni qiynab kelayotgan ijtimoiy muammolar tegishli idoralarga murojaat qilish 
orqali oʻrganilgan va mazkur amaliyot hozirgi kunda ham har bir tashkilotning huquqiy vakolatlaridan kelib 
chiqib, tegishli masalalar qonun doirasida amalga oshirilmoqda. Hammamizga maʼlumki, ushbu jarayonlarda 
fuqarolarning xohish-istaklarini inobatga olgan holda ularning murojaatlarini tegishli normativ-huquqiy 
hujjatlarga asoslangan holda toʻliq qondirish har doim ham muvaffaqiyatli amalga oshirilmaydi.

“Tashabbusli budjet” jarayonlarini birma-bir tahlil qiladigan boʻlsak, ushbu mexanizm bir qancha 
elektronlashgan tizimlardan tashkil topganini koʻrishimiz mumkin. Masalan, har bir fuqaro onlayn tarzda oʻz 
shaxsiy mobil qurilmasi yoki kompyuter hamda planshet yordamida “Ochiq budjet” axborot portali orqali:

– roʻyxatdan oʻtishi;
– taklif qoldirishi;
– tegishli taklfiga ovoz berishi;
– barcha ochiq maʼlumotlarni kuzatib borishi va tahlil qilish imkoniyatlariga ega.
Ushbu jarayonlarni raqamlashtirish zamon talabi boʻlishi bilan bir qatorda jamoatchilikning keng qismini 

qamrab olishda ham ishonchli mexanizm hisoblanadi. Jamoatchilikning keng qatlamini mazkur tizim boʻyicha 
xabardorligini oshirish va oʻz tushunchalarini kengaytirish boʻyicha ham elektronlashgan mexanizm oʻz foydasini 
bermoqda.

“Tashabbusli budjet” jarayonlarini keng jamoatchilikka sifatli taqdim etish va har tomonlama texnik barqaror 
tizimni taʼminlash, tabiiyki, mazkur jarayonni yanada takomillashtirish, oʻtgan yillarda kuzatilgan kamchiliklarning 
kelgusida takrorlanmasligi hamda jarayon bilan bogʻliq muammolarni tizimli ravishda hal etishda xorijiy ilgʻor 
mamlakatlar tajribasini oʻrganishni talab etmoqda.

Yuqorida keltirilgan yutuqlar bilan bir qatorda ayrim kamchiliklar kuzatilganini ham eʼtirof etish lozim. 
Jumladan, ovoz berish bosqichi davomida portaldan foydalanuvchilar soni keskin ortib, tashrif buyuruvchilar 
soni oʻrtacha kunlik 600–700 ming nafarni tashkil etganligi sababli portal faoliyatida texnik nosozliklar kuzatildi.

Shu munosabat bilan, kelgusida “Tashabbusli budjet” jarayonlarini oʻtkazishda bu kabi holatlarning oldini 
olish maqsadida Axborot texnologiyalari va kommunikatsiyalarini rivojlantirish vazirligi bilan hamkorlikda “Ochiq 
budjet” axborot portalini tubdan takomillashtirish rejalashtirilmoqda.

Bundan tashqari, gʻolib deb topilgan loyihalarni moliyalashtirish va oʻz vaqtida amalga oshirish boʻyicha 
“Tashabbusli budjet” jarayonini muvofiqlashtirishga doir Oliy Majlis Senati qarori bilan tasdiqlangan amaldagi 

Namunaviy nizomga tegishli normalar kiritildi. Unga koʻra, Ochiq budjet axborot portali orqali jamoatchilik fikri 
asosida shakllangan tadbirlarni sifatli va oʻz vaqtida moliyalashtirishni taʼminlash maqsadida nizom bir qator 
bandlar bilan toʻldirildi.

Jumladan:
– loyihalarni amalga oshirish uchun tadbirlarni sohasidan kelib chiqib, tegishliligiga koʻra masʼul buyurtmachi 

tashkilotlarni biriktirish boʻyicha roʻyxat shakllantirish;
– tashabbusli budjet jarayoni doirasida fuqarolar tomonidan kelib tushgan loyihalar Ochiq budjet axborot 

portaliga kelib tushgan kundan boshlab 10 kun ichida buyurtmachi korxonalar tomonidan koʻrib chiqilishi va 
xulosa taqdim etilishi majburiyligi;

– ovoz berish bosqichi yakunlangandan soʻng 7 kun muddatda “gʻolib” deb topilgan loyihalarni 
moliyalashtirish yuzasidan Xalq deputatlari tuman (shahar) kengashlari qarori qabul qilinishi;

– tovar-moddiy boyliklar (xizmatlar)ni xarid qilish, obyektlarni taʼmirlash va qurish boʻyicha loyihalarni 
moliyalashtirishda xarid tartib-taomillari turi va muddatlarini belgilash;

– loyihalarni amalga oshirish jarayonida jamoatchilik nazoratini oʻrnatishni nazarda tutuvchi bandlarni 
kiritish belgilandi.

Bundan tashqari, “Tashabbusli budjet” jarayonini yanada takomillashtirish hamda kuzatilgan ayrim 
kamchiliklarni bartaraf etish yuzasidan chora-tadbirlar rejasi ishlab chiqilib, tegishli vazirlik va idoralar bilan 
hamkorlikda ishlarni tashkil etish choralari doimiy amalga oshirib borilmoqda.

“Bir kishi – bir ovoz” tamoyili kech joriy etilganligi sababli loyihalarni tanlash jarayonida mobil aloqa 
operatorlaridan “bir martalik sim-karta” sotib olish orqali ovozlar sonini sunʼiy oshirish holatlari kuzatildi.

Taklif etilayotgan loyihalarning samaradorligini baholash mexanizmi mavjud emas. Loyihaning ijtimoiy-
iqtisodiy ahamiyatidan qatʼiy nazar, barcha tashabbuslar tanlovda “bir xil” shartlar asosida ishtirok etadi. Bu 
esa zarur infratuzilmani yaratish boʻyicha moliyaviy imkoniyatlarning cheklanishiga va aholi noroziligiga sabab 
boʻlishi mumkin.

Ayrim loyihalarga ovoz berish jarayonlari mazkur hududda yashovchi fuqarolarning haqiqiy xohish-
istaklari va fikrini doimo aks ettirmaydi. Odatda, umumtaʼlim maktablarini taʼmirlash va moddiy-texnika bazasini 
rivojlantirishga oid loyihalar ko‘p sonli oʻquvchilar (jumladan boshqa hududlarda yashovchi) va ularning yaqin 
qarindoshlari ovozlari hisobidan gʻolib deb topiladi.

Tashabbuskor fuqarolar tomonidan ovoz berish jarayonlarida shahar markazlari, bozor va koʻngilochar 
maskanlarda takliflarga koʻproq ovoz yigʻish maqsadida “ovoz yigʻish yarmarkalari” oʻtkazildi. Yaʼni, maʼlum 
qiymatlik takliflar yoki ragʻbatlantiruvchi vositalar orqali insonlarni qiziqtirish yoʻli bilan ovoz yigʻish holatlari 
kuzatildi. Bu holatni har kim turlicha baholadi: ayrimlar “Tashabbusli budjet” jarayonlarining yangi bosqichga 
koʻtarilgani deb hisoblasa, boshqalar fuqarolarning ortiqcha sarsongarchiligiga sabab boʻlayotganini 
taʼkidlaganlar bo‘ldi.

Yuqorida qayd etilgan tizimli muammolarning asl ildizi ovoz berish jarayonlarini toʻliq “bir fuqaro – bir ovoz” 
tamoyili asosida texnik jihatdan taʼminlash zaruratiga borib taqaladi. Bugungi kunda aynan ushbu yoʻnalish 
boʻyicha barcha zarur chora-tadbirlar amalga oshirilmoqda va 2024-yil “Tashabbusli budjet” jarayonlarining 
1-mavsumini toʻliq ishga tushirish rejalashtirilgan.

“Tashabbusli budjet” loyihasi qisqa vaqt ichida keng jamoatchilikning birlashuviga, moliyaviy savodxonlikning 
oshishiga va eng muhim — davlat va jamiyat oʻrtasidagi raqamli koʻprik vazifasini bajaruvchi ijtimoiy loyihaga 
aylanib ulgurdi.

“Tashabbusli budjet” jarayonlarini raqamlashtirish — bu barcha bosqichlarni (takliflarni yigʻish, saralash, 
ovoz berish, monitoring) onlayn platformalar, mobil ilovalar, GIS-texnologiyalar, avtomatlashtirilgan tahlil 
vositalari orqali amalga oshirishni anglatadi. Mazkur jarayonlarni raqamlashtirish faqat texnik vosita emas, balki 
demokratik innovatsiya sifatida qaraladi. Ilmiy yondashuvlarda fuqarolarning ishonchini oshirish, inklyuzivlikni 
taʼminlash va shaffoflikni kuchaytirish markaziy oʻrin egallaydi.

Raqamli iqtisodiyot — bu raqamli texnologiyalar (internet, sunʼiy intellekt, blokcheyn, IoT, bulutli hisoblash, 
katta maʼlumotlar) asosida amalga oshadigan iqtisodiy faoliyatdir. Mazkur jarayon faqat iqtisodiy operatsiyalarni 
emas, balki fuqarolar bilan davlat munosabatlarini ham raqamlashtirishni oʻz ichiga oladi.

21-asrda raqamli texnologiyalarning jadal rivojlanishi fuqarolar va davlat oʻrtasidagi munosabatlar tabiatiga 
katta taʼsir koʻrsatmoqda. Raqamli iqtisodiyot bugungi kunda nafaqat iqtisodiy faollikni, balki fuqarolarning 
davlat boshqaruvidagi ishtirokini taʼminlashda ham muhim omilga aylandi. Shu munosabat bilan, fuqarolar 
bilan ishlashda raqamli vositalardan foydalanish demokratik jarayonlarning samaradorligini oshirishga xizmat 
qilmoqda.

Raqamli iqtisodiyot va uning fuqarolar bilan ishlashdagi ahamiyati shundaki, raqamli iqtisodiyot raqamli 
texnologiyalarga asoslangan iqtisodiy munosabatlar majmuasidir. Fuqarolar bilan ishlashda u quyidagi 
vazifalarni bajaradi: elektron davlat xizmatlari (murojaat yuborish, hujjat taqdim etish, toʻlovlarni amalga 
oshirish); ishtirokchilikni kuchaytirish (raqamli soʻrovnomalar, onlayn ovoz berishlar, partisipator budjetlashtirish); 

axborot aniqligi va shaffoflik (davlat faoliyati yuzasidan ochiq maʼlumotlar taqdim etish); dastlabki tahlil va 
avtomatlashtirish (sunʼiy intellekt asosida murojaatlarni saralash va tahlil qilish) (1-jadval).

1-jadval. Oʻzbekistonda ham fuqarolar bilan ishlashda raqamli iqtisodiyot elementlari izchil tatbiq etilayotgani 
boʻyicha5

Platforma Vazifasi
My.gov.uz Elektron davlat xizmatlari koʻrsatish
Openbudget.uz Tashabbusli budjetlashtirish, fuqarolarning takliflari va ovoz berishlari
Meningfikrim.uz Qonun loyihalarini muhokama qilish va takliflarni kiritish
E-anticor.uz Korrupsiyaga qarshi kurashda fuqarolarning ishtirokini taʼminlash
Telegram botlar Masalan, “Soliqchi”, “Adliya” botlari orqali maʼlumot berish va xizmat koʻrsatish

X U L O S A  V A  T A K L I F L A R
Mamlakatimizda so‘nggi yillarda amalga oshirilayotgan raqamli transformatsiya jarayonlari, xususan 

“Tashabbusli budjet” mexanizmining to‘liq raqamlashtirilishi davlat boshqaruvi ochiqligi, jamoatchilik ishtirokini 
kengaytirish va fuqarolar g‘oyalarini hayotga tatbiq etish borasida muhim bosqich bo‘lib xizmat qilmoqda. Ushbu 
jarayonlar budjet mablag‘larining maqsadli sarflanishini ta’minlab, inson omiliga bog‘liq xatoliklarni kamaytirish, 
shaffoflik va hisobdorlikni kuchaytirish bilan birga fuqarolar faoliyatini qulay, tezkor va ishonchli raqamli 
platformalar orqali qo‘llab-quvvatlamoqda. Raqamli iqtisodiyotning jadal rivojlanishi, internet texnologiyalarining 
keng joriy qilinishi va davlat xizmatlarining elektron shaklga o‘tayotgani jamiyatning barcha qatlamlari uchun 
yangi imkoniyatlarni yaratmoqda. 

Shu bilan birga, yuqori yuklama davrlarida texnik nosozliklar kuzatilishi, ovoz berish jarayonlarida 
sun’iy faollik holatlari va takliflarni baholash mexanizmlarining yetarlicha takomillashmaganligi mavjud 
tizimni muntazam ravishda yangilash va mustahkamlash zarurligini ko‘rsatmoqda. Raqamli vositalar orqali 
fuqarolarning davlat boshqaruvida ishtirokini kengaytirish va “bir fuqaro – bir ovoz” tamoyilini to‘liq amalda 
qo‘llashning bosqichma-bosqich joriy etilishi demokratik boshqaruvni mustahkamlashga xizmat qilmoqda. 
Umuman olganda, “Tashabbusli budjet” jarayonlarining elektronlashuvi iqtisodiy samaradorlikni oshiruvchi, 
jamoatchilik nazoratini kuchaytiruvchi va davlat bilan jamiyat o‘rtasidagi ishonch ko‘prigini mustahkamlovchi 
dolzarb islohotlardan biri sifatida o‘zining amaliy ahamiyatini tobora oshirmoqda.

